
ناساندنی کتێبی:
«فەلسەفەی ترس» نووسینی لارس سڤێنسن
 
هەستی ترس، حاڵەتێکی تایبەت و بەهێزە، هاوکات هەم پارێزەری ژیانی مرۆڤە، هەمیش زۆر جار بەرگری لە ئازادییەکانی دەکا. مرۆڤ بەردەوام دەترسێت. بوونی سەدان دامودەزگای چاوەدێری، شێوازە جۆراوجۆرەکانی بیناسازی، بەرهەمهێنانی ملیۆنان جۆری چەک و تەقەمەنی، ئەندازیاری زەوی بۆ بەرگری لە کارەساتە سرووشتییەکان، هەزاران چەشنی پشکنینی پزیشکی و...هتد، هەموو نیشانەگەلێک بەسەر ترسی مرۆڤ لە جیهان و دیاردەکانی و تەناتەت لە دەروونی خۆشیەتی. ترس لە تاریکی، بەرزایی، نەخۆشی، مەرگ، شەڕ و... بەردەوام ئاوقای مرۆڤ دەبێتەوە.
لارس سڤێنسن لە کتێبی «فەلسەفەی ترس»دا لە هەوڵی ئەوە دایە لەم هەستە بەهێزەی مرۆڤ بکۆڵێتەوە و ڕەهەند جیاوازەکانی بێنێتە بەر باس. ئەوەیکە ترس چییە؟ بۆ لە هەموو کون و قوژبنەکانی ژیان‌دا هەیە؟ چ سوودێکی بۆ سیاسەت و دامودەزگای حکوومی هەیە؟ لە باسە هەرەگرینگەکانی کتێبی فەلسەفەی ترس بەئەژمار دێن.
نووسەر هەوڵ دەدا لە ڕێگەی ئەدەبیات، کۆمەڵناسی، سیاسەت، فەلسەفە و زانستگەلی‌تر ئەم هەستە تاوتوێ بکات و چەشنە تاکەکەسی و کۆمەڵایەتییەکانی دەربخات. لارس سڤێنسن دەڵێت: هەستی ترس، نە تەنیا ئێمە لەهەمبەر ئاژەڵە دڕندەکان و دیکەی مەترسییە سروشتییەکان دەپارێزێت، بەڵکوو خۆشمان لەمەڕ زۆر کارەساتی مەترسیدار کە بۆخۆمانی پێش دەێنین پارێزراو دەکا، وەک ئەوەی ڕێگە نەدا بێ‌سەرنجدا لە شەقامەکان بپەڕینەوە یان هۆشیارمان دەکا لە دۆخێکی نالەباردا ئاگاداری خۆمان بین. بەڵام ترس جیا لە قازانجی پاراستن، زیانیشی هەیە.
لارس سڤێنسن وای بۆدەچێت ئەوکات سیاسەت و دامودەزگاکانی حکوومی هەستی ترس دەکەنە بیانوویەک بۆ حوکمڕانی زێدەڕۆیانە، ئاستی ئازادی و ئیختیار مرۆڤ بەرتەسک دەکەنەوە. ئەو دەڵێت: سیاسەت بەردەوام دۆخێکی نائاسایی لە دڵەڕاوکە و ترس بەدی‌دێنێت و وەها بەشارۆمەندان دەسەلمێنێت چما ئەو نەبێت کارەساتێکی دڵتەزێن دەقەومێت. لێرەدا سیاسەت پانتای کردەوەکانی مرۆڤ کورت دەکاتە هەتا بتوانێت دەسەڵاتی زیاتری بەسەریان دا هەبێت. بۆیە لای  نووسەر، ئەوکەسی توانستی بەسەر سازکردنی دۆخی مەترسی‌دارە، دەسەڵاتیشی زیاترە، چون هەر ئەوە دەتوانێت ئەم ترسە لە دڵەکان بڕەوێنێتەوە.
کتێبی «فەلسەفەی ترس»، لە درێژەی وەرگێڕانەکانی «ئەنیستیتۆی تاک» لە فەلسەفەی ژیانە. ئەم جۆر کتێبانە یارمەتی ئەوەمان دەدەن لە هەستەکانمان ورد بینەوە و بە سەرنجێکی زیاتر ئاکار و هەڵسووکەوتەکانمان تاتوێ بکەین. بە خوێندنەوەی کتێبی فەلسەفەی ترس، هەم لایەنی بەسوودی ترس‌مان بۆ ڕوون دەبێتەوە، هەمیش لایەنی زیانباری. تەنیا ئەوکاتەی ئاگاداری ڕەهەند و چەشنە جۆربەجۆرەکانی ترس دەبینەوە کە بەوردی چاو لە حاڵەتەکان و هەروەها هۆی دەرکەوتنیان بکەین. وەرگێڕانی کوردی ئەم بەرهەمە بەزمانێکی ساکار و خۆمانی نادیارترین حاڵەتەکانی ئەم هەستە بەهێز و بنەڕەتییەی مرۆڤمان بۆ دەردەخات و ئەم توانستەمان دەداتێت لە ژیانی ئاسایی خۆمان‌دا بەکاری بێنین.

A Philosophy of Fear

